
章节摘录

版权页：   插图：    帝王之治天下，一视同仁，声教所被，无思不服，故日“明王慎德，四夷成宾”
。盖有不待威而从，不假力而致也。昔朕皇考太祖高皇帝，诞膺天命，统驭万方，深仁厚德，熏蒸洞
彻，近者既悦，远者毕来，莫不欢欣鼓舞于日月照临之下，猗欤盛哉！肆朕缵承大统，君主华夷，继
志述事，惟恐弗逮，劳来绥怀，每殚厥心；而戎狄之君，蛮夷之长，越大小庶邦，亦罔不来庭，朕悉
以礼接之。乃者，苏禄国东王巴都葛叭答剌，邈居海峤，心慕朝廷，躬率眷属及其国人，航涨海，汛
鲸波，不惮数万里之遥，执玉帛，奉金表，来朝京师，其恭顺之诚，爱戴之意，蔼然见于辞表，可谓
聪明特达，超出等伦者矣。故特加晏赏，赐以印章，封以王爵，命中人送之还国。道经德州，竟以疾
薨，实永乐十五年九月十三日也。讣闻，朕不胜痛悼，遣官谕祭，赐谥“恭定”。仍命有司为营葬事
，以是年十月三日葬于州城之北。命其子都麻含袭爵，率其属而还。礼官以襄事告，请树碑垂示于后
。朕惟天无私覆，地无私载，日月无私照，王者奉三无私，以代天出治，君臣之序立，五常之教备，
内外之分明，人生之大庆，实在于斯。故日“普天之下，莫非王土；率土之滨，莫非王臣”。今王慕
义而来，诚贯金石，不谓婴疾，遽殒厥身，其忠义不可泯，故用纪其实，以诏后世。于戏！人孰无死
？若王，光荣被其国家，庆泽流于后人，名声昭于史册，永世而不磨，可谓得其所归矣。使其区区居
海峤之间，一旦殒殁，身与名俱灭，岂不惜哉！王虽薨逝，盖有不随死而亡者，此诚大丈夫矣。乃赐
之铭日： 覆载之内，庶类实蕃。天生圣神，主宰其间。礼乐教化，达于四夷。包含编覆，恩布德施。
敬恭玉帛，朝于明堂。无有远近，山梯海航。粤之古昔，与今斯同。苏禄之君，慕义向风。携其室家
，暨其耄倪。汛彼鲸波，万里而至。拜舞婀娜，列辞摅诚。感恩效顺，特达聪明。眷惟贤哲，锡赉是
加。金章赤绶，开国承家。秋风载涂，倏然长驱。神游逍遥，风马云车。平原之冈，佳城苍苍。永固
厥封，千载之藏。显显令闻，垂于无极。后之来者，视此贞石。

